
АЛИХАНОВА Айгуль Ибадуллаевна,
Сәдуақас Темірбеков атындағы жалпы білім беретін мектебінің қазақ тілі мен әдебиеті пәні мұғалімі.
Түркістан облысы, Төлеби ауданы

АБАЙ ӨЛЕҢДЕРІНІҢ ТӘРБИЕЛІК МӘНІ

Абай – ұлы ақын, жазба әдебиетінің негізін қалаған ойшыл. Биыл ұлы ақынның 180 жылдығы кең көлемде тойлануда. Ақынның ұлылығы даналық пен өнегеге толы өлеңдері мен қарасөздерінде жатыр. Себебі шығармалары арқылы қаншама халық ғибрат алуда. Ақынның артында қалдырған сөздері дүниеге кірпіш болып қалануға жол көрсетуде. Мен де бұл мақаламды біртұтас тәрбие бағдарламасы арқылы оқушыларға құндылықтарды дамыту кезінде Абай өлеңдерін негіз етіп алуға болатындығы жайлы айтып өтсем деймін. Әрбір ұстаз ұлы ақынның шығармалары арқылы балаға құндылықтарды сіңіріп отырса Абай өлеңдерінің маңыздылығын ұғындыра алған болар еді деп ойлаймын. Себебі Абай өлеңдерінің ерекшелігі құлақтан кіріп бойды алатындығында, көңілге түрлі ой салатындығында болса керек. Атап айтқанда, тәуелсіздік пен отаншылдыққа, әділдік пен жауапкершілікке, бірлік пен ынтымаққа, еңбекқорлық пен кәсіби біліктілікке, заң және тәртіпке, жасампаздық пен жаңашылдыққа баулуды Абай шығармаларынан іздесек таба алатынымыз ақиқат. Абай туындыларында ерлік, елдік, ақыл, бірлік, адамдық идеялары терең айтылады: «Қалың елім, қазағым, қайран жұртым» өлеңі арқылы елдің тағдыры, ұлттың қамы, халықтың надандық пен жалқаулықтан арылуына, сонымен қатар оқушыларды ел болашағына жауапкершілікпен қарауға тәрбиелейді.
Бірлік жоқ, береке жоқ, шын пейіл жоқ,
Сапырылды байлығың, баққан жылқың.
Баста ми, қолда малға талас қылған,
Күш сынасқан күндестік бұзды-ау шырқын,- дей отырып, халықтың бір-бірімен татулықта болмауы, мінез кемшіліктері айтылады. Бірлік болмай – елде береке болмайды; ынтымақ – табыстың бастауы екенін меңзейді. Сондықтан бірлік пен ынтымақ тақырыбында да қолдансақ болады. 
 «Өлең – сөздің патшасы, сөз сарасы» арқылы туған тілге, ұлттық сөз өнеріне құрмет сезімін оятады. Тіл – тәуелсіздіктің негізгі белгісі екенін ұғындырады. Ал «Жасымда ғылым бар деп ескермедім» өлеңі арқылы елдің дамуы — білімді ұрпақтың қолында екенін көрсетеді. Отанға қызмет ету үшін білімнің қажет екендігін түсіндіреді. Жастарды тұтастыққа, елдік санаға тәрбиелеуге болады, сонымен қатар ғылым мен білімге жауапкершілікпен қарау керектігі, адам өзін-өзі тәрбиелеуге тиіс екені де айтылады.
«Желсіз түнде жарық ай», «Қараңғы түнде тау қалғып» өлеңдерімен туған жердің сұлу табиғатын сипаттай отырып, отанға сүйіспеншілік сезімін қалыптастырамыз.
– Әсемпаз болма әрнеге,
Өнерпаз болсаң арқалан,
Сен де бір кірпіш дүниеге
Кетігін тап та, бар қалан, – деп жас ұрпақтың белгілі бір өнер үйреніп, пайдалы іспен шұғылдануын, адал еңбекпен нан табуын уағыздап, 
әділдік пен жауапкершілікті жүктейді. 
 «Сегіз аяқ» өлеңі арқылы ел мен жерге жанашырлық, халықтың мінез-құлқы, бірлік, намыс жайлы терең ой айтылады. Елдің іргесін бекіту үшін ақыл, еңбек, талап, бірлік керек екені айтылады. Ойланған адамға бірлік – баға жетпес қазына. Халық өзара тату болмаса, елдік болмайтынын Абай арқылы жеткізуге болады.
«Көңілім қайтты достан да, дұшпаннан да» өлеңінде адамгершілік қасиетті биік ұстау керек екендігін тілге тиек етсе,
Пайда ойлама, ар ойла,
Талап қыл артық білуге.
Артық ғылым кітапта,
Ерінбей оқып көруге («Интернатта оқып жүр»),- өлеңінде адал болу, таза еңбек ету, адамгершілікті сақтау жайлы сын мен өсиет бар. «Бірдің қамын ойламай, көптің қамын ойла» деген оймен әділеттілікке үндейді. 
Абай шығармаларында заң, тәртіп сияқты тақырыптар да өте айқын көрінеді. «Болыс болдым, мінеки» өлеңінде әділетсіз болыстарды әшкерелеп, тәртіп пен әділдіктің қажеттілігін көрсетеді.Заң, құқық, тәртіп тақырыбы үшін ең өзекті өлең деп қарауға болады. Ал «Интернатта оқып жүр» өлеңінде жастардың тәртіпті, адал, таза болуы керектігін айтады.Ұрлық қылма, өтірік айтпа деген сияқты құқықтық нормаларға жақын тәртіп талаптарын көрсетеді. «Көлеңке басын ұзартып» өлеңі арқылы адам мінезіндегі жалқаулық, тұрақсыздық, тәртіпсіздік мәселелерін айтады.
Абай шығармаларында еңбекқорлық, кәсіби біліктілік тақырыптары да кеңінен көрінеді. «Жасымда ғылым бар деп ескермедім» өлеңі білім алу, еңбектену және өзін дамыту қажеттілігін де көрсетеді. Еңбекқорлық пен кәсіби даму жайлы ең классикалық өлең. 
Иә, Абай шығармаларында жасампаздық пен жаңашылдық құндылықтарына баулитын тақырыптарына сәйкес өлеңдерді де табуға болады. Бұл туындылар оқушыларды ойлы, жаңашыл, шығармашыл болуға тәрбиелейді.
«Жасымда ғылым бар деп ескермедім» өлеңін осы құндылыққа да қолдануға болады. Ойлы, жаңалыққа талпынған адам ғана қоғамға пайда әкелетінін көрсетеді. Ал «Ғылым таппай мақтанба» өлеңі өзін дамытпай, жаңа идеялар енгізбей, еңбек етпей мақтануға болмайтынын айтады. Шығармашылық пен жаңашылдыққа үндейді.
Жалпы алғанда, ел жаңашылдыққа, жаңалыққа ұмтылса ғана өркендейді. Сондықтан біз де Абай өлеңдерінен жаңа ой, жаңа іс жасау арқылы ақын өлеңдерінің өміршеңдігін дәлелдей түсейік!
